
Rubriek vir skeppende werk

Met die afdeling Litera tree ons toe tot die mark vir skeppende werk in al die tale waar daar 
normaalweg in Literator geskryf word.

Dit is die wens van die Redaksie dat die gedigte en kortverhale wat hierby verskyn, baie gedig
te, kortverhale en prosa- en dramafragmente in ander inheemse tale sal roep, sodat hierdie blad 
één geintegreerde beeld van die korter skryfwerk van jong Suid- Afrikaanse skrywers kan bied. 

Dit is met vreugde dat ons die uitnodiging aan veral digters en kortverhaalskrywers rig om 
skeppende werk voor te lê vir plasing in hierdie rubriek, met die voorbehoud dat ons nie oor 
die mannekrag beskik om daaroor te korrespondeer nie. Bydraes in v ie r v o u d  moet in dubbel- 
spasiëring getik wees, met die naam en adres van die insender regs bo aan die eerste blad van 
gekramde tekste en op elke losbladvel wat gestuur word.

Stuur alle bydraes aan die Hoofredakteur, Literator (629), Buro vir Wetenskaplike Tydskrifte, 
Privaatsak X6001, Potchefstroom 2520

In introducing the section Litera we are entering the market for creative work in all the langu
ages that Literator normally caters for It is the wish o f the Editorial Board that the poems and 
short stories printed in this issue will only be the precursor o f many poems, short stories, prose 
and drama fragments in all the indigenous languages, so that the journal will be able to present 
one integrated image of the short pieces o f  writing which young South Africans can offer.

It is with great joy that we extend this invitation to especially poets and short fiction writers to 
submit creative work with a view to publishing them in this section The only reservation is 
that we do not have the manpower to enter into correspondence about the works submitted. 
F o u r  c o p ie s  o f contributions have to be submitted The submissions have to be typed in dou
ble spacing, with the name and address o f  the author at the top right o f  the first page o f stapled 
text, and on every loose sheet sent in.

Send all contributions to the Editor-in-Chief, Literator, (629), Bureau for Scholarly Journals, 
Private Bag X6001, Potchefstroom 2520.

Section for creative writing

Fritz Kruger

Ontmoeting
(a h.g. -  ma bonne amie)

miskien was jy  al daar 

maar hulle sê

dat op die pleine van europa

duisende gulsige duiwe

bedel by die lui toeriste

en sums met n wilde vaart

en skielike verbetenheid

ekstaties opskrik in die hemel

en dan geruisloos wyd bly draai

oor daardie pleine stede lande

totdat die hemel self 'n maalkolk word

en dan die aarde oopgetregter op kan vaar -

miskien was jy  al daar

en sal jy  weet wat ek bedoel

as ek sou sê

jy laat my skrik

Fritz Kruger

Aquarius
gisteraand het jy  in jou  betoog 

'n sprokie aangevoer gedemonstreer 

dat ondier en sy dierbaar skoonlief 

spieëlbeeld is van onreg in ons tyd 

die vrou het jy  geblits is net mooi niks 

die man heers oral monargaal 

abraham heers steeds as patriarg 

en sara hoor (getent) verwonderd aan 

hoe sy haar eeufees met 'n kind gaan vier

stralend astraal volg toe jou  profesie: 

die vis gaan hierdie somer smoor op droë grond 

as gaia by die emmer haar vrugbare water stort 

al op die spoor van die reisende son

vanoggend vind ek invers die bewys: 

skoonlief en ondier kom gepaar van voor 

net -  skoonlief dra in die geval opvallend 

viriel met groot vertoon 'n stywe broek 

protesteer prominent impotent teen elke dag 

se nuwe dwang tot abdikasie 

want langs hom waggel ondier voort 

monargaal grotesk matriargaal getent

Fritz Kruger

Bruid
die perskebloeisel bloos 

vyf maal al in die rondte 

tot in haar meeldraadwortels toe 

by die versigtige besoek 

en ingaan van die by 

val dan in 'n verlore slaap 

en droom haar dae om 

verloor haar bios en lag 

keer binnetoe vervaag 

en swel dan vrugbaar 

mooier

ryp

Fritz Krtiger

Epistemologie
ek eet 'n appel en besleg gelyk 

die oergeding van kou wat ken 

teenoor verkennende beskou: 

disseksie oorstyg persepsie 

torring los krap oop versnipper 

onderskei vreesagtig fyn -  

moet net nie a vir b 

om hemelsnaam misken nie! -  

benoem dan elke voorgewete 

profeties-verwagte (al)weergebore 

vesel van die ordelike vrug 

(want die skalpel en die pen 

lewer dikwels niks meer nie 

as bloot 'n tevrede amen) 

vervat dit dan in genus spesie 

ryk van ons gerespekteerde ken

dis afgehandel so volledig 

aan die intellek se kaak gestel

Riana Scheepers

Die een met die ding

Sies, was haar eerste gedagte toe sy dit gesien het. Sies, en dan moet ek dit nog 
oppas ook.

Sy het eers gedink dat sy sal vra om na 'n ander afdeling oorgeplaas te word. 
Maar. Die tweede vloer is goed vir haar. Die saal is helder, en knus, die sentrale 
verhitting in die winter is ook beter. Onder is daar altyd 'n trek van die swaar 
houtdeur wat gedurig ge-oop en ge-toe word soos die mense inkom en gaan, die 
Suidoos wat instorm en die koue injaag. En die mense se alewige druppende 
reënjasse aan en uit, dit het haar nog altyd eindeloos geïrriteer. Hier bo kan sy 
die bome buite sien, dit is deel van die uitstalling binne. Somer o f winter, die 
takke en die blare beweeg en weerkaats die lig. Hier bo kan sy ook op die klein 
balkon uitgaan en dan die plein met sy mense en dinge bekyk. En dan is daar nog 
die klein agterste venstertjie met die uitkyk op die geslote binnehof en die 
visdam. Hier bo kan sy úít.

As 'n mens hoër is, is dit altyd mooier.

Buitendien, as sy vra om na 'n ander saal oorgeplaas te word, sal sy dalk daar 
moet bly.

Dis nog maar die eerste dag.

Dit sal nog hier wees vir vier dae. Tot Saterdag. Dis eintlik maar kort vir 'n uit
stalling.

So. Sy sal maar hier bly, maar nie omdat sy wil nie. Nie met daardie ding in haar 
nabyheid nie.

Wat dit nou eintlik kuns maak, kan sy nie eintlik sien nie. Hoekom iemand so 
iets vir ander mense nog wil uitstal ook, so óóp, nog minder. Die hele dag moet 
sy nou daarteen vaskyk. Sy kyk maar weg, loop deur die saal, kyk na die ander 
goete wat daar hang, die wilde sirkels en die strepe en die wrede gesigte, maar 
haar oë kom elke keer vanself terug.

Na dit wat die man in die skildery met 'n oorgroot vuis voor hom vashou.

Sies.

Van die mens is daar nie veel nie, hy sit agter die ding, agter sy hand. Die aandag 
is alles voor. Jy kan net vaagweg uitmaak dat hy half agteroor lê-sit, sy lyf 
snaakserig. Al wat jy  eintlik sien, wat by jou oë inspring, is dit wat die skilder 
met dik kwashale in blou en rooi gemaak het.

'n Paar mense kom kykend ingedrentel. Amper het hulle haar hier gekry, sy het 
hulle nie op die krakende houtvloer hoor aankom nie. Sy draai weg en gaan sit 
op haar stoeltjie in die hoek van die vertrek. W aar sy hulle goed kan sien. 'n Ou- 
erige man en vrou, deftig, deftig. 'n Jong meisie, 'n pers baret op haar donker 
hare, saam met hulle. Seker hulle dogter. Praat-praat kyk. Vreeslik belangrik. 
Betaal om na 'n klomp vieslike goed te kom kyk. Die jong meisie met haar hande 
in haar langbroek se sakke, die middeltjie breekdun. Wat weet sy tog. Haar oë 
flits oor die goed wat sy sien, sy kyk nie eintlik nie, luister meer na wat die man 
te sê het. Self praat sy nie.

Die groepie staan voor 'n skildery. Kontemporêre verloising, mind you. lets 
soos 'n brandende standbeeld in 'n saal vol mense wat partytjie hou.

Druk met jou  vinger aan die verf, dink sy. Toe, toe, lek jou  vinger nat en maak 'n 
spoegkol op die skildery, meisiemens. O f krap met julle naels aan die dik klont- 
sels, dat ek julle kan gaan aankla en uitjaag.

Maar nee, hulle bly op 'n respekvolle afstand van die skilderye, leun net die kop- 
pe effe vooroor om die handtekeninge en titels te sien. A sof hulle met eerbied vir 
die goed voor hulle buig.

Die Bybel praat daarvan. Êrens.

Sy volg hulle loop met haar oë. Wag dat hulle nader kom aan. Sien hoe hulle 
daar kom, sien dat hulle síén. Hulle gaan staan. Sy wag vir die skrik in hulle ge
sigte, die geskokte gesels o f  die gelag agter hande, maar dit kom nie. So, aso f dit 
die gewoonste stuk ding op aarde is, kyk hulle. Die meisie, sy, ten minste, kon

maar uit ordentlikheid weggekyk het, maar nee. Hulle bly staan voor die skildery 
en praat. Die meisie haal haar hande uit haar broeksakke en beduie na iets in die 
skildery. Dit is die eerste keer dat sy iets sê. Hulle is te ver weg vir haar om te 
hoor wat hulle sê. Sies, moet dit wees. Sies, hoekom teken iemand so iets.

M aar nee.

Hulle bly staan en gesels. Die man sit sy arm om die meisie se skouer, druk hom 
effens teen haar aan.

Hulle kyk skielik almal tegelyk na haar, asof hulle háár eintlik die hele tyd be- 
spreek het. Net vir 'n sekonde kyk die drie gesigte na haar, draai dan weer half- 
verleë weg. M aar hulle hét gekyk.

Die rooite slaan in haar op, sy voel betrap. Dit het niks met my te doen nie. Los 
my uit!

Sy staan op, gaan deur die oop deur op die balkon staan. Onder skrou 'n bergie 
met 'n plat mond 'n poeswoord vir iemand. Hy beduie, beduie met sy hande en 
slinger weg tussen die mense. Die tente van die vlooistalletjies bol in die wind.

Daai ding staan regop agter haar rug. Dit is daar. Dit wag vir haar om daama te 
kom kyk. M aar sy sal nie.

Deur die loop van die volgende dag besoek 'n hele klomp mense die uitstalling. 'n 
Groep Technikon-studente saam met hul dosent, maer mans met wit hemde en 
stoppelbaarde wat broeiend voor die skilderye staan, nicLiea n ^ t  ac ip t oiii imi 
koppe en rokke wat kaal bo is maar tot onder op die voete hang. Sy het al haar 
dae om almal in die oog te hou.

"U mag nie aan die skilderye raak nie, meneer!" raas sy met 'n student wat met sy 
vingemael aan die raam van een van die skilderye tik.

"Ek vat nie aan die skildery nie, ek wil net uitvind watse soort raam is dit hier
die," cheek hy haar tcrug.

"U mag nie aan die skilderye ó f die rame raak nie, meneer! As u navrae het moet 
u by Navrae gaan uitvind!"

Hy kyk haar boos aan en loop. Sy volg hom, vasberade om hom nie 'n oomblik 
alleen te los nie, maar verloor hom tog tussen 'n groep mense wat by die vertrek 
inkom en hom toestaan. Die taal wat hulle praat, kan sy nie eien nie, dis 'n taal 
met '11 klomp s ’e. Byna al die vrouens het t-hemde met Afrika-motiewe aan. Sa-

fan in Airika, wil hulle. Hulle kyk, beweeg terloops verby die rooi en blou ding 
asof hulle dit nie eens sien nie.

Is sy dan die enigste ordentlike mens in hierdie plek?

Die dosent laat die spul studente voor elke skildery stilstaan. Toe hulle voor die 
een met die ding gaan saambondel, sorg sy dat sy ook naby is. Van die meisies 
kyk onverbloemd nuuskierig daama, probeer om hulle gesigte gelykmatig te hou. 
Een van die mans kry 'n grynslag om sy mond.

"Let op na die eksperimentele kwasgebruik," hoor sy die dosent sê. "'n Goeie 
komposisie en delikate balans met lig en skaduwee."

Wat jy  waar kry, wil sy vra toe hulle wegdraai en uit die saal loop. Daar is niks 
delikaat aan daardie ding wat so oop en bloot staan nie.

Sy is weer alleen. Sy en die skildery.

Sy kyk daama.

Haar man lyk nie so nie. Nog nooit het hy so gelyk nie. Hy het nog nooit só ge- 
sit, so vasgehou, so gedoen nie. W at sy van hom te siene kry as dit met hulle ge- 
beur is amper niks. Dis net tjoep tjap uit en by haar in, dis altyd gou oor. Haar 
tjoep-tjap-man, het sy al gedink.

Nie dat sy dit anders wil hê nie, dis tog so 'n gespul. Van die eerste wilde nagte 
net voor en na hulle troue het daar maar min oorgebly, die geklou en gekrap aan 
mekaar en die vreeslike gedoentes van oor en onder en op mekaar en al die bed- 
degoed onder die matras se hoeke uit en als. Die liefdeskolle op die lakens die 
volgende oggend. W at sy altyd vir die bediende wat die bed moet opmaak, wou 
wegsteek. Tog.

W anneer laas het sy hom so gesien, so oop, wonder sy. Sy kan nie meer onthou 
nie. Nou kom hang dit hier in haar saal met 'n staante wat sy nie kan dink moont
lik is nie.

Kunstenaars.

Die meisiekind met die donker hare wat die eerste dag met haar pa en ma daar 
was, kom die volgende dag weer. Alleen. Sy herken haar dadelik, al het sy 'n 
losserige rok aan wat haar figuur heeltemal wegsteek. Die meisie staan lank voor 
die skilderye, kyk stil daama, asof sy dink. Om haar woel die mense, maar sy bly

kyk asof sy nie van hulle weet nie. Voor al die ander skilderye staan sy, maar 
loop verby die een met die ding, kyk nie eens op daama nie. Gister nog kon sy 
daaroor beduie-beduie, vandag loop sy sommer so verby na die ander goed.

Miskien sien sy dit elke dag, so 'n ding, miskien sien sy dit so baie dat sy nie no
dig het om daama in 'n prentjie te kyk nie.

Sy bekyk die meisie se lyf deur die dun rok. Hoe oud is sy? Twintig, twee-en- 
twintig? Getroud? Sekernie.

Sy trek haar wit oorjas a f  oor haar knieë en verskuif op haar stoeltjie. Op twintig 
het sy ook 'n lyf gehad. Nie een soos dié meisiekind nie, maar, ja , 'n lyf met vat 
en wiltes. Sy het altyd agter op Dawie se motorfiets gesit en hom om sy lyf gevat 
en as hy haar kom haal het en hulle ver die nag ingery het. A f by sy rug, om, 
voor, het sy aan hom gevat en hom voel groei. Die wil in sy rug wat teen haar 
maag druk, het sy gevoel. En dan het hy net al hoe vinniger gery en gery en sy 
moes net met haar liggaam laat gaan en slap wees as hy die draaie vat. Terwyl sy 
nog aan hom vat van agter om. Hy moes só gelyk het, toe.

Maar. Darem met klere.

Daar kom 'n verlange in haar lyf. Sy kyk na die skildery en voel 'n weekheid sta- 
dig in haar opkom. 'n Verlang na haar eie lyf en wat dit aan 'n man sal kan doen. 
Sy kyk en kyk en sien hoe die ding in die skildery begin groei, hoe dit begin gloei 
met rooi en blou kwashale. Die ding klim uit sy houtraam en kom staan by haar 
in die hoek waar sy sit, teen haar knieë. Dit soebat dringend by haar, gee haar 
kans om daaraan te raak, met haar vingerpunte oor die dik haalsels verf en vleis te 
streel, met hom te speel, dit dwing speels na haar mond, a f  na haar maag.

More kom die skilderye af. Daar kom 'n klomp beeldhouwerke vroeg volgende 
week.

Die ding in die skildery is 'n skrik in haar lyf. Dit moet so gou as moontlik weg.

Sy staan op, stap na die venster, kyk uit oor die binnehof met die toegegroeide 
mure. Dit is doodstil daar, daar kom selde iemand.

More kom die skilderye af.

Oor 'n uur is dit sluitingstyd.

Sy draai weer om. Die ding staan nog steeds so. Dit tril weerloos in skakerings 
van lig en skaduwee.

Sy stap toilet toe, sluit die deur agter haar.

Die volgende dag, kort na die middagsluiting, begin hulle die skilderye afliaal. 
Die alarmstelsel word afgeskakel, en die skilderye word versigtig, een vir een, 
van die muurhake afgehaal. Dit word dadelik in komberse toegedraai en teen die 
mure staangemaak. Hulle begin aan die verste kant van die deur werk.

Sy kyk nie na sy kant toe nie.

Hy weet van haar waar hy nog hang, sy van hom.

Laatmiddag kom daar iemand die saal in waar hulle werk. Dit is die meisie met 
die donker hare. Die pers baret.

"Ons is gesluit, juffrou," sê sy vir haar, en wonder hoe sy buitendien ingekom het.

"Ek weet," sê die meisie. "Ek het net my skildery kom haal, ek het reeds alles 
met die sekuriteitsbeampte onder gereël."

"W aiter skildery?" vra sy.

Die meisie soek met haar oë na die plek waar haar skildery gehang het.

"Nommer 41, maar ek sien dit is reeds afgehaal."

Hulle soek na die skildery onder die kom b^se. Die meisie se Penis staan agter, 
teen die muur. Die kombers word afgehaal, sy tel dit op totdat dit teen haar bors 
rus.

"Hou jy  van die skildery, mevrou?"

Sy staan en kyk vir oulaas na die ding teen die meisie se bors. Dit lyk anders, so 
van naby. Dis dik kwashale verf sonder vorm.

"Ja, sê sy, maar as dit myne was, sou ek dit nie in 'n raam gesit het nie."

Die meisie glimlag effens, draai dit om sodat die skildery tussen die voue van 
haar bloes verdwyn.

Vat maar, dink sy toe die meisie uitloop. Vat maar, dis lankal nie meer joue om 
te hê nie.

G.J.H. Sauermann

Nagdig

die hand lê nanag swaar 

oor 'n klam vel 

gekoepel oor 'n spatsel vers

op oorspanne tromme 

toktokkie die hart 

asem hyg jaag

'n teef op hitte 

tot die veldou wit ryp 

met die terug kruip 

deur die droom 

se platgeryde draad

G.J.H. Sauermann

Kommunimee

my vingers

stom tonge wat die hart 

moet leeg praat

my vingers 

hondehok om die hart 

se ontstuimige blaf

"waar die hart van vol is 

loop van oog na oor" 

hoor na die smeking 

van my vinger in jou oor

